Тексты для аудирования - 10 класс
Тексты к заданию А.
А. Марий кундемыште эн шуэн вашлиялтше кушкыл – оръеҥката. Таклан огыл тудым Тӱнямбал Йошкар книгашке пуртеныт. Тиде пеледышым «Марий чодра» пӱртӱс кугыжаныш паркыште ужаш лиеш. Оръеҥката пеледмыж годым пеш мотор улеш: ошалге-канде тӱсан, чылт изи туфльыла  коеш. Тиде мотор пеледыш кичке гыч кушкын шумекыже латшым ий гыч веле пеледеш.  Южо еҥже тидым огешат пале. Сандене тиде сылне пеледышым пеш аралаш кӱлеш. 
Б. Марий кундем кайык-влаклан пеш поян. Мемнан дене кокшӱдӧ кумло вич тӱрлӧ кайык ила. Нунын кокла гыч шӱдӧ шымле кудытшо шокшо велыш кайыше улыт, але кусныл коштшо маныт. Кайык-влак чыла вереат: чодыраште, пасушто, вӱд серыште, ола ден яллаште илат. Весела мурышт, койышышт да мотор тӱсышт дене кундемнам, илышнам сӧрастарат, чоным куандарат. Пӱртӱсланат кугу пайдам кондат: шуко копшаҥгым пытарат.

В. Марий Элын чодыраштыже шуко янлык-влак улыт. Шанчызе-влак «Марий чодра» пӱртӱс паркыште гына витле кандаш тӱрлӧ янлык илыме нерген ойлат. Поснак шергаканже кӱрен маска, шурмаҥше, нерге, умдыр, урымдо улыт. Мемнан велне шуэн вашлиялтше янлыклан  мотор да шергакан коваштан вӱдумдыр шотлалтеш. Тудым Йошкар книгашке пуртымо. Тыгай янлыкым моткоч аралыман да перегыман. 

Г. Марий кундемын эҥерже-влак шукертсек кол дене чапланат. Кызыт эҥер ден ерлаште нылле тӱрлӧ наре кол вашлиялтеш. Пытартыш жапыште ятырышт шуэн логалыт. Шергакан  урлыклан шотлалтше сӱгыгол, шылагол, ошкол моткоч шагал кодыныт. Амалже тидлан ятыр: фабрик ден заводла гыч, вольык фермыла гыч лавыран вӱдым эҥерыш йоктарымаш. Еҥ-влакат шуко куштырам вӱдыш кышкат. Кол-влак илышт да шукемышт манын,  вӱдым арун кучаш кӱлеш.

Текст к заданиям А1-А3.
Марий кугыжаныш университетыште Российыште да вес эллаште илыше-влаклан марий йылме да тӱвыра дене палдарыме кеҥеж школ пашам ыштен. Тений школыш Финляндий, Венгрий, Японий элла ден Москва ола гыч студент ден аспирант-влак толыныт. Нуно рӱдоланан театр ден тоштерлашкыже, марий газет редакцийлашке, Морко районысо Чавайнур ялыш С.Г.Чавайнын тоштер-пӧртышкыжӧ миен коштыныт. Морко районысо Изи Корамас школын лӱмгечыштыжат лийыныт, тыгак Унчо кӱсотышто марий кумалтышыш ушненыт.
— Те марий йылмым, тӱвырам арален кодымаште кугу пашам шуктеда. Калык-влак кокласе кылым вияҥдаш полшеда. Марий йылмым йӧратымыланда, тыланда моткоч кугу тау! – каласеныт марий йылме да тӱвыра школын пытартыш кечынже университетын ректоржо Михаил Швецов ден Калык культур ден культур-влак кокласе коммуникаций институтын вуйлатышыже Родион Иванович Чузаев.
Кок арня жапыште йот элын ӱдыр-эргыже-шамыч марий йылмынам, тӱвыранам лишкырак пален налыныт. Марий ялыште калык кочкышым тамленыт. Еҥ-влак дене мутланыме годым кутырымо йылмыштымат лывыртеныт.
Тексты к заданиям А4-А6.
А4. XVII курымышто латшым марий еҥ руш грамотылан тунемын да кусарыше лийыныт. Историйыште  Марий кресаньык  Ромашко Васильев кодын. Тудо 1693-шо ийыште шке кидще дене Петр I кугыжалан челобитныйым возен, Марий калыкым чиновник да воеводын осалланымышт деч аралаш йодын. Тыгак тудо возен, кузе грамотлан тунемын: «Был отдан в научении дьяку Луке Алексеевичу, у которого и научился читати и писати».

А5. Йошкар-Олаште ик эн кужу уремлан С. Чавайн лӱмеш бульвар шотлалтеш. Тудым оласе калык «мемнан Арбатна» манеш. Бульвар Киров урем деч тӱҥалеш да Комсомольский урем марте шуйна. Ожно тыште пу оралте-влак шогеныт, тӱрлӧ пушеҥге да вондер-влак кушкыныт. 2005-ше ийыште бульварым уэмденыт. Кызыт фонтан да пеледыш-влак бульварым сӧрастарат.  Калык тыште канаш йӧрата. 

А6. Мемнан элын мландыже Финн залив деч тӱҥалын Тымык океан марте, Йӱдйымал Ияҥше (Северный Ледовитый) океанын йуштӧ теҥызлаж деч кечывалвелысе Шем теҥыз марте шарлен возын. Ты кумда мландӱмбалне кеч-кӧнат эн шерге да лишыл вер-шоржо уло. Тиде – тудын шочмо-кушмо кундемже. Мыланна тыгай шергакан да йӧратыме вер Марий Эл Республик улеш.

